
Herbi e Fred han intgantà
Istorgias or da la vita da pensiunads

■ (anr/fa) Er sch’el è gia en la veglia-
detgna da pensiun è restà il caricatu-
rist Peter Haas activ. Als 17. Dis da lit-
teratura ha’l preschentà ses nov cu-
desch numnà «Herbi e Fred». Grond
interess per la vernissascha dal cudesch
da Peter Haas: Blera glieud da Domat, er
da quels da lingua tudestga, era vegnida
sonda avant mezdi als Dis da litteratura.
La sala da la chasa da scola Tircal era
bain occupada cur che Peter Haas è
cumparì sin tribuna. «Suenter che la

scienza e tut ils sociologs han progno-
stitgà per l’avegnir in augment rasant da
las persunas en la vegliadetgna da pen-
siun – u forsa er ina damaun cur che jau
m’hai contemplà en il spievel – hai jau
cumenzà a m’interessar per ils pensiu-
nads», ha’l ditg als preschents. El ha
stgaffì las duas figuras Herbi e Fred. Ch’i
saja da dir che quests dus amis sajan fi-
guras dal tuttafatg fictivas, ha intunà Pe-
ter Haas.

Cumbinà comic, caricatura e cartoon
Sia ovra è sco ch’el ha ditg ina maschai-
da tranter comics, caricaturas e cartoons.
«Herbi e Fred hai jau laschà nascher gia
sco pensiunads», ha’l cuntinuà, «e jau als
preschent en situaziuns tipicas per ils se-
niors.» Ch’i dettia per quels da tuttas
sorts purschidas sco gimnastica, acade-
mias, curs da ballar ed er rabats per se-
niors, ha’l agiunt, «damai bler material

per in caricaturist per tematisar.» Er
l’editur Hanspeter Lebrument ha gratulà

a Peter Haas per sia nova ovra: «Igl è gar-
tegià ad el da stgaffir in pitschen stgazi

litterar, il qual po senz’auter avair er ina
cuntinuaziun», ha ditg Lebrument.

Tezla, faschetta e liadira
Ina retschertga bibliofila

■ (anr/fa) Malgrà il computer omni-
preschent è restà l’interess per cu-
deschs grond. Per ils Dis da litteratu-
ra da quest onn s’han deditgadas The-
res Jörger e Susanne Stauss da
l’aspect dal cudesch. La Gallaria Fra-
vi a Domat era dominada durant ils
17avels Dis da litteratura da cudeschs
en tuttas furmas, reals e maletgs. «Per
ina giada na stat betg il text litterar en
il center, mabain il palpiri, la cuverta, la
liadira, però er nossa relaziun cun il cu-
desch sco object», ha ditg Guadench
Dazzi. El ha moderà sonda la vernissa-
scha da l’exposiziun «tezla, faschetta e
liadira» da la graficra Theres Jörger e da
la fotografa Susanne Stauss. Gia dapi di-
vers onns han ellas creà ils programs e
la grafica per ils Dis da litteratura a Do-
mat.

Laschà raquintar
ils maletgs da cudeschs

«Noss’idea era dad ir en tschertga da ma-
letgs da cudeschs e da guardar tge che
quels quintan», ha infurmà Theres Jörger
che è creschida si a Laax e che lavura uss
a Turitg, «senza vulair far ina retschertga
scientifica cun cifras e statisticas.» En l’in-
ternet han ellas chattà ina blerira da ma-
letgs che mussan cudeschs en differents
lieus e situaziuns. «Da l’autra vart avain
nus era decis da preschentar il cudesch sco
object, da’l inscenar sulet ed en gruppas,
faschend sculpturas cun cudeschs che nus
avain chattà en butias da segund maun»,
ha explitgà Susanne Stauss. Vi da las pa-
raids vesaivan ins rains da cudeschs en il
spazi. Entamez il palantschieu eran cu-
deschs averts che faschevan veglia da star
en schanuglias e sfegliar en els.

Theres Jörger (san.),
Guadench Dazzi e
Susanne Stauss, davant els
la sculptura da cudeschs averts. FOTO F. ANDRY

Emprimas
caricaturas en

il «Nebelspalter»
Peter Haas (annada 1933) è cre-
schì si a Domat ed ha lavurà fin
1978 sco laborant da chemia. Il
plaschair da dissegnar aveva’l gia
da pitschen. Uschia è’l daventà in
caricaturist autodidact. Emprims
cartoons ha el pudì publitgar
1961 en il «Nebelspalter». El ha
gì uschè in grond success ch’el ha
pudì lavurar a temp cumplain sco
caricaturist, dissegnader da ma-
letgs animads: «Il salep e la fur-
micla», film 1980; «Invasion vom
Planet Kar», 1990) e comics
«Istorgia dals Rumantschs»,
I/1987 e II/1990 (texts: Felix Gi-
ger); «He Gilbert», 2000 ed er sco
graficher da reclama (seria da pla-
cats per la «BZ» e la «LQ» en ils
onns 1990).

Dal comité d’organisaziun dals Dis da litteratura han fatg part quest onn (da san.) Anita Simeon, Linus Berther
e Silvana Derungs.

Han prelegì intgins da lur raquints: Dumeni Capeder, Claudia Cadruvi e Göri Klainguti, il qual na sa lascha betg
gugent fotografar. FOTOS F. ANDRY

Martin Cabalzar salida Urs Cadruvi. Clau Scherrer e Rilana Cadruvi durant ina producziun.

L’interess per ils
Dis da litteratura
era er quest onn
grond.

